ՀԻՄՆԱՎՈՐՈՒՄ
 «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2024 ԹՎԱԿԱՆԻ ՕԳՈՍՏՈՍԻ 29-Ի N 1391-Ա ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄ ԿԱՏԱՐԵԼՈՒ ՄԱՍԻՆ»
 ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ  ԸՆԴՈՒՆՄԱՆ

1. Ընթացիկ իրավիճակը և իրավական ակտի ընդունման անհրաժեշտությունը.
Հայաստանի Հանրապետության կառավարության 2024 թվականի օգոստոսի 29-ի «Որպես նվիրատվություն գույք ընդունելու, բաժնետոմսերի կառավարման լիազորություններ վերապահելու, հողամասեր ամրացնելու և «Հայաստանի պետական հետաքրքրությունների ֆոնդ» փակ բաժնետիրական ընկերությունը լուծարելու մասին» N 1391-Ա որոշման (այսուհետ՝ Որոշում) 5-րդ կետի 2-րդ ենթակետով Հայաստանի Հանրապետության էկոնոմիկայի նախարարին հանձնարարվել է Որոշումն ուժի մեջ մտնելուց հետո 30-օրյա ժամկետում ձեռնարկել բոլոր անհրաժեշտ միջոցներն ընկերությանը պատկանող «Մասդար Հայաստան 1» փակ բաժնետիրական ընկերության բաժնետոմսերը Հայաստանի Հանրապետությանը նվիրելու նպատակով նվիրատվության գործընթացը կազմակերպելու համար։
Որոշման 5-րդ կետի 3-րդ ենթակետով Հայաստանի Հանրապետության էկոնոմիկայի նախարարին հանձնարարվել էր Որոշման 5-րդ կետի 2-րդ ենթակետի նշված աշխատանքների ավարտից հետո 15-օրյա ժամկետում ընկերության հետ կնքել «Մասդար Հայաստան 1» փակ բաժնետիրական ընկերության բաժնետոմսերի նվիրատվության պայմանագիր և ապահովել համապատասխան գրանցման աշխատանքների իրականացումը։
Հարկ է նշել, որ Այգ-1 հոլդինգի, «Հայաստանի պետական հետաքրքրությունների ֆոնդ» փակ բաժնետիրական ընկերության և «Մասդար Արմենիա 1» փակ բաժնետիրական ընկերության միջև 2022 թվականի հունիսի 9-ին առկա է կնքված Բաժնետիրական համաձայնագիր (SHAREHOLDERS AGREEMENT), որի համաձայն՝ բաժնետոմսերի նվիրատվության գործընթացը իրականացնելու նպատակով, անհրաժեշտ է բոլոր բաժնետերերի համաձայնությունը։ Այսինքն, նշված համաձայնագրով նախատեսված բաժնետոմսերի վերաբերյալ դրույթների փոփոխության դեպքում անհրաժեշտ է ձեռք բերել «Մասդար Արմենիա 1» փակ բաժնետիրական ընկերության նախնական գրավոր համաձայնությունը (կետ 12․1․2)։ Վերը նշված գործընթացն ապահովելու նպատակով Էկոնոմիկայի նախարարության կողմից 2024 թվականին «Մասդար Հայաստան 1» ՓԲԸ-ի բաժնետերերին  ներկայացվել էր պաշտոնական գրություն։ 2024 թվականի նոյեմբերի 4-ին «Մասդար Հայաստան 1» ՓԲԸ-ի ներկայացուցիչները հանդիպում են ունեցել Հայաստանի Հանրապետության էկոնոմիկայի նախարարության ներկայացուցիչների հետ, որի շրջանակներում քննարկվել են խնդրո առարկա հարցերը։ Հանդիպման ընթացքում արաբական կողմը շեշտեց, որ իրենք դեմ են 15 % բաժնետոմսերի՝ ՀՀ Էկոնոմիկայի նախարարության կողմից ուղիղ տնօրինելուն և կառավարելուն և չեն ցանկանում պետության հետ ուղիղ բաժնետիրական գործարքի մեջ մտնել։ Երկարատև բանակցությունների արդյունքում հայկական կողմը պատրաստել էր ճանապարհային քարտեզ՝ ստեղծված իրավիճակից դուրս գալու նպատակով։ 2025 թվականի ապրիլի 8-ին Աբու Դաբիում տեղի ունեցավ «Մասդար» ընկերության ղեկավարի և ՀՀ էկոնոմիկայի նախարարի մասնակցությամբ հանդիպում, որի ընթացքում հայկական կողմն առաջարկեց  նոր բաժնետիրական ընկերության հիմնադրման և վերջինիս բաժնետոմսերի փոխանցման միջոցով դուրս գալ առկա իրավիճակից։ Բանակցությունների արդյունքում արաբական կողմը ընդունելի համարեց հայկական կողմի ներկայացրած ճանապարհային քարտեզը և տվեց գրավոր համաձայնություն՝ նոր ստեղծվող ընկերությանը 15 տոկոս բաժնետոմսերի փոխանցման առնչությամբ։ Այսինքն, տվյալ իրավիճակում ՀՀ էկոնոոմիկայի նախարարությունն իր լիազորությունների շրջանակում աջակցելու է «Հայաստանի պետական հետաքրքրությունների ֆոնդ» փակ բաժնետիրական ընկերությունից 15 տոկոս բաժնետոմսերը «Արևային էներգետիկայի զարգացման» փակ բաժնետիրական ընկերությանը փոխանցելու գործընացին՝ հաշվի առնելով նաև Հայաստանի Հանրապետության օրենսդրությամբ սահմանված իրավակարգավորումները (Քաղաքացիական օրենսգրքի 598-րդ հոդվածի 1-ին մասի 3-րդ կետով արգելք է սահմանված  առևտրային կազմակերպությունների միջև հարաբերություններում նվիրատվություն իրականացնելու համար)։  
Միաժամանակ, նախագծով սահմանվել է Որոշմամբ նախատեսված հողամասերը ոչ թե ամրացնել Հայաստանի Հանրապետության Էկոնոմիկայի նախարարությանը, այլ՝ փոխանցել Հայաստանի Հանրապետության տարածքային կառավարման և ենթակառուցվածքների նախարարության պետական գույքի կառավարման կոմիտեին, որն էլ իր հերթին դրանք կներդնի նոր ստեղծվող ընկերության կապիտալում, իսկ վերջինս կառուցապատման իրավունքով հողամասերը կփոխանցի «Մասդար Հայաստան 1» ընկերությանը։
Ավելին, արաբական կողմի հետ բանակցությունների արդյունքում պայմանավորվածություն է ձեռք բերվել 15 տոկոս բաժնետոմսերը փոխանցել «Արևային էներգետիկայի զարգացման» փակ բաժնետիրական ընկերությանը։ Հաշվի առնելով, որ  ընկերության հիմնադիր է հանդիսանում Հայաստանի Հանրապետությունը և վերջինիս պետական սեփականություն հանդիսացող 100 տոկոս բաժնետոմսերի փաթեթի կառավարման լիազորությունը վերապահվում է Հայաստանի Հանրապետության էկոնոմիկայի նախարարությանը, ուստի ընկերության կանոնադրական կապիտալը կձևավորվի պետական միջոցների հաշվին։
Միաժամանակ, նախագծով հստակեցվել են Որոշման իրավական հիմքերը, հստակեցվել են Հայաստանի Հանրապետության էկոնոմիկայի նախարարության և Հայաստանի Հանրապետության տարածքային կառավարման և ենթակառուցվածքների նախարարության պետական գույքի կառավարման կոմիտեի գործողությունները, ճշգրտվել են գործընթացների կազմակերպման և իրականացման ժամկետները։

2․ Կարգավորման նպատակը և ակնկալվող արդյունքը.
Սույն որոշման ընդունումն ուղղված է Որոշմամբ սահմանված կարգավորումների իրականացման ապահովմանը։

3․ Իրավական ակտի նախագիծը մշակող պատասխանատու մարմինը, ինչպես նաև, անհրաժեշտության դեպքում, նախաձեռնողի, հեղինակների և մշակմանը մասնակցող անձանց մասին տեղեկություններ.
Նախագիծը մշակվել է Հայաստանի Հանրապետության էկոնոմիկայի նախարարության կողմից:

4․ Նախագծի ընդունման կապակցությամբ պետական բյուջեում կամ տեղական ինքնակառավարման մարմինների բյուջեներում ծախսերի և եկամուտների էական ավելացումների կամ նվազեցումների մասին.
Նախագծի ընդունման կապակցությամբ պետական բյուջեում կամ տեղական ինքնակառավարման մարմինների բյուջեներում ծախսերի և եկամուտների էական ավելացում կամ նվազեցում չի նախատեսվում:

5․ Նախագծի ընդունման կապակցությամբ իրավական այլ ակտերի ընդունման անհրաժեշտության մասին.
Նախագծի ընդունման կապակցությամբ կառաջանա ՀՀ կառավարության 2020 թվականի դեկտեմբերի 3-ի N 1986-Ն որոշման մեջ փոփոխություններ կատարելու անհրաժեշտություն: 

6․ Կապը ռազմավարական փաստաթղթերի հետ
Նախագծի ընդունումը բխում է Հայաստանի Հանրապետության կառավարության 2021-2026թթ․ ծրագրի 3․4-րդ կետից և ուղղված է էներգետիկ անկախության ու անվտանգության մակարդակի բարձրացմանը, սպառողներին էլեկտրաէներգիայի հուսալի ու որակյալ մատակարարման ապահովմանը։ 
